
SANOAT KORXONALARIDA QATTIQ 

CHIQINDILARNI QAYTA ISHLASH 

SAMARADORLIGINI OSHIRISH 

YO‘NALISHLARI 
Axmedov Sheramat Umurxojayevich 

 

НАПРАВЛЕНИЯ ПОВЫШЕНИЯ 

ЭФФЕКТИВНОСТИ ПЕРЕРАБОТКИ ТВЕРДЫХ 

ОТХОДОВ НА ПРОМЫШЛЕННЫХ 

ПРЕДПРИЯТИЯХ 
Ахмедов Шерамат Умурхожаевич 

 

DIRECTIONS FOR INCREASING THE 

EFFICIENCY OF SOLID WASTE PROCESSING IN 

INDUSTRIAL ENTERPRISES 
Akhmedov Sheramat Umurkhozhaievich 

Annotatsiya: Ushbu maqolada sanoat korxonalarida hosil bo‘ladigan qattiq chiqindilarni boshqarishning 

hozirgi holati va qayta ishlash samaradorligini oshirishning innovatsion usullari tahlil qilinadi. Tadqiqotda chiqindisiz 

texnologiyalar va aylanma iqtisodiyot tamoyillarini joriy etish masalalari yoritilgan. 

Kalit so‘zlar: chiqindisiz texnologiyalar, aylanma iqtisodiyot, avtomatlashtirilgan saralash tizimlari, energetik 

utilizatsiyasi, klaster usuli, chiqindilarni boshqarish, yashil subsidiyalar, nol chiqindi, yashil ta’rif. 

Аннотatsiя: В данной статье анализируется текущее состояние управления твердыми отходами на 

промышленных предприятиях и инновatsiонные методы повышения эффективности переработки. 

Исследование охватывает вопросы внедрения безотходных технологий и принципов циркулярной экономики. 

Ключевые слова: безотходные технологии, циркулярная экономика, автоматизированные системы 

сортировки, энергосбережение, кластерный метод, управление отходами, зеленые субсидии, безотходное 

производство, определение «зеленой» экономики. 

Abstract: This article analyzes the current state of solid waste management in industrial enterprises and 

innovative methods for increasing recycling efficiency. The study covers the issues of introducing zero-waste 

technologies and circular economy principles. 

Keywords: zero-waste technologies, circular economy, automated sorting systems, energy utilization, cluster 

method, waste management, green subsidies, zero waste, green definition. 

 

▪ KIRISH 

Zamonaviy tendensiyalarga ko‘ra, dunyoda 

sanoat ishlab chiqarishining jadal o‘sishi tabiiy 

resurslarning kamayishi va atrof-muhitga texnogen 

bosimning ortishi bilan birga kechmoqda. Global 

miqyosda hosil bo‘layotgan sanoat chiqindilarining atigi 

20-30 foizi qayta ishlanayotgan bir paytda, qolgan qismi 

poligonlarda to‘planib, ekologik barqarorlikka jiddiy 

xavf tug‘dirmoqda[1]. Shu sababli, sanoat korxonalarida 

“nol chiqindi” tamoyillarini joriy etish va resurs tejovchi 

texnologiyalar orqali samaradorlikni oshirish bugungi 

kunning eng dolzarb vazifalaridan biri sanalmoqda. 

O‘zbekiston Respublikasida chiqindilar bilan bog‘liq 

munosabatlarni tartibga solish va soha samaradorligini 

oshirish davlat siyosatining ustuvor yo‘nalishiga aylandi. 

Xususan, chiqindilarni boshqarish sohasidagi asosiy 

tamoyillar O‘zbekiston Respublikasining “Chiqindilar 

to‘g‘risida”gi Qonuni (yangi tahriri)da, sanoat 

chiqindilarini qayta ishlash darajasini bosqichma-

bosqich amalga oshirish  maqsadlari esa, O‘zbekiston 

Respublikasining 2030-yilgacha bo‘lgan davrda Atrof-

muhitni muhofaza qilish konsepsiyasida belgilangan. 

https://ojs.kstu.uz/index.php/ej
https://doi.org/10.70769/3030-315X.II.1.1.2026.15

Bundan tashqari, O‘zbekiston Respublikasi 

Prezidentining 2024-yil 4-yanvardagi “Chiqindilarni 

boshqarish tizimini takomillashtirish va ularning 

ekologik vaziyatga salbiy ta’sirini kamaytirish bo‘yicha 

chora-tadbirlar to‘g‘risida”gi PF-5-sonli Farmonida 

sanoat korxonalariga chiqindilarni utilizatsiya qilish 

bo‘yicha qat’iy talablar va rag‘batlantirish mexanizmlari, 

2019-2028-yillar davrida O‘zbekiston Respublikasida 

qattiq maishiy chiqindilarni to‘plash va utilizatsiya qilish 

strategiyasi ham ahamiyatli sanaladi[2]. Ushbu qonuniy 

asoslarning yaratilishidan ko‘zlangan asosiy maqsad, 

sanoat korxonalarida hosil bo‘ladigan qattiq chiqindilarni 

saralash, qayta ishlash va ikkilamchi resurs sifatida ishlab 

chiqarishga qaytarishning iqtisodiy va ekologik samarali 

usullarini ishlab chiqish hamda mavjud boshqaruv 

mexanizmlarini takomillashtirishdan iborat. 

2026-yilga kelib global sanoat ishlab chiqarishi 

hajmining ortishi natijasida qattiq chiqindilar miqdori 

keskin ko‘paydi. Bu ekologik barqarorlikka tahdid 

solmoqda. Ko‘pgina sanoat korxonalarida 

chiqindilarning 60-70 foizi hanuzgacha poligonlarga 

utilizatsiya qilinmoqda, bu esa resurslarning isrof 

bo‘lishiga olib keladi[3]. Sanoat chiqindilarini saralash, 

qayta ishlash va ikkinchi darajali xomashyo sifatida 

foydalanishning iqtisodiy va ekologik modellarini ishlab 

chiqish. 

▪ ADABIYOTLAR TAHLILI  

Qattiq maishiy chiqindilarni qayta ishlashni 

boshqarish dasturlarini shakllantirish masalalari 

A.K.Golubin, V.V.Dyevyatkin, V.V.Shubov, va 

J.M.Keyns, A.Marshall, T.Narayana,T.Maltus, S.Fisher, 

A.Simt, R.Dornbush, R.Shmalenzi, R.J.Erenbeg, 

K.R.Makonell, R.S.Smit, T.M.Ryabovalar hamda 

respublikamiz olimlaridan A.N.Aripov, S.S.G‘ulomov, 

B.A.Begalov, A.Abdugaffarov, B.Berkinov, 

R.A.Dadabayeva, D.M.Rasulev, A.T.Kenjabayev, 

A.M.Abduvoxidov, I.Ye.Jukovskaya, O.Q,Rixsimboyev, 

T.P.Jiyemuratov, A.Sh.Kudaybergenov, 

T.S.Qo‘chkarov, D.R.Mamasoatov, A.Z.Sadinov, 

M.M.Maxammadiyevlar tomonidan tadqiq etilgan. 

▪ TADQIQOT METODOLOGIYASI 

Tadqiqot davomida quyidagi tadqiqot usullardan 

foydalanildi. Bunda tizimli tahlilda sanoat 

korxonalaridagi chiqindi hosil bo‘lish zanjirini 

o‘rganishda qo‘llanildi. Rivojlangan davlatlar 

Germaniya, Yaponiya tajribalarini O‘zbekiston sanoat 

korxonalaridagi qayta ishlash texnologiyalarini 

solishtirish qiyosiy tahlilda olib borildi. Ekometrik 

modellashtirishda chiqindilarni qayta ishlashga kiritilgan 

investitsiyalarning korxonalar foydasiga ta’sirini 

hisoblash amalga oshirildi. 

▪ TAHLIL VA NATIJALAR 

Chiqindilarni qayta ishlash nafaqat ekologik, 

balki yuqori daromadli biznes yo‘nalishi hisoblanadi. 

Olingan natijalar shuni ko‘rsatadiki, chiqindilarni 

ikkilamchi bozorda sotish korxona rentabelligini 

oshiradi. Davlat tomonidan yashil subsidiyalar ajratilishi 

korxonalarning tozalash inshootlarini modernizatsiya 

qilishiga turtki beradi. Jarayonda texnologiyalarning 

qimmatligi va malakali kadrlarning еtishmasligi hozirda 

asosiy to‘siq bo‘lmoqda.  

Rivojlangan mamlakatlar jumladan, Germaniya 

tajribasiga ko‘ra “Yopiq siklli iqtisodiyot” modeli 

samarali sanalmoqda. Germaniya chiqindilarni qayta 

ishlash darajasi bo‘yicha dunyoda peshqadam bo‘lib, 

qayta ishlash darajasi 65% dan yuqori ko‘rsatkichni 

ko‘rsatmoqda. Uning o‘ziga xosligi shundaki. 

“Chiqindilar bo‘yicha mas’uliyatni ishlab chiqaruvchi 

zimmasiga yuklash” tamoyiliga amal qilinib, 

Germaniyada qadoqlash qonuni va sanoat chiqindilari 

bo‘yicha qat’iy qoidalar asosida amal qilinadi. 2026-

yilga kelib Germaniya “Milliy sirkulyar iqtisodiyot 

strategiyasi” doirasida raqamli monitoring va 

mahsulotlarni ta’mirlash dasturlarini kengaytirmoqda. 

Sanoat chiqindilarini avtomatlashtirilgan saralash 

tizimlari va ma’lumotlar tahlili yordamida qayta ishlash 

samaradorligini oshirish tadbirlari qo‘llanilmoqda[4], 

[5]. 

Yaponiya tajribasi esa, chiqindilarni boshqarishni 

“3R” tamoyiliga amal qiladi. Yaponiya hududi 

cheklanganligi sababli chiqindilarni termal qayta ishlash 

(yoqish orqali energiya olish) va resurslarni tejashga 

alohida urg‘u beradi. unda chiqindilarni o‘ta aniqlik bilan 

saralash amalga oshirilib, ba’zi shaharlarda 27 dan 40 

tagacha toifaga ajratish holatlari kuzatiladi[6]. Bu 

davlatda resurslarni isrof qilmaslik madaniyati juda 

yuqori. Yaponiyada qayta ishlash xavfsizligini oshirish 

maqsadida, korxonalardan sanoat chiqindilari tarkibidagi 

xavfli kimyoviy moddalar haqidagi ma’lumotlarni 

ochiqlashni mutasaddi tashkilotlardan talab qilinmoqda. 

Qolaversa bir korxona chiqindisi boshqasi uchun 

xomashyo bo‘lishi sirkulyar iqtisodiy modelga o’tishning 

asosiy jihati ekanligini aytish joiz sanaladi[7].  

O‘zbekiston hozirda aytib o‘tilgan ushbu ikki 

davlat tajribasini uyg‘unlashtirgan holda imkoniyatimiz 

doirasida modernizatsiya qilinmoqda. Chiqindidan 

energiya olish uchun Yaponiya va Germaniya modeliga 

o‘xshash 6 ta hududda chiqindini yoqib elektr olish 

zavodlari qurilmoqda. 2026-yil 1-yanvardan boshlab 

chiqindilarni boshqarish xizmatlari onlayn monitoring 

qilinishi rejalashtirilib, unda mavjud barcha maxsus 

texnikalarga GPS o‘rnatiladi. O‘zbekiston Yaponiya 

bilan “Johkasou” (oqova suvlarni tozalash) va Ishigaki 

kompaniyasi bilan sanoat filtratsiyasi texnologiyalarini 

joriy etish bo‘yicha hamkorlik ishlari boshlandi. Bunda 

“Yashil tarif” tizimi joriy etilib, chiqindidan energiya va 

o‘g‘it oluvchi korxonalarni iqtisodiy qo‘llab-quvvatlash 

tadbirlari olib boriladi. O‘zbekiston uchun 

Germaniyaning saralash va qonunchilik tizimi hamda 

Yaponiyaning chiqindidan energiya olish va sanoat 

simbiozi texnologiyalarini o‘zlashtirish sanoat 

samaradorligini oshirishning asosiy yo‘nalishlari 

hisoblanadi[8]. 

Sanoat korxonalarida chiqindilarni utilizatsiya 

qilish jarayonini optimallashtirish bo‘yicha ko‘p mezonli 

matematik modellar ishlab chiqilishi hamda chiqindini 

daromad manbaiga aylantirishning iqtisodiy 

mexanizmlari takomillashtirilishi natijasida quyidagi 

asosiy yo‘nalishlar samarali ekanligi maqsadga muvofiq 

sanaladi. Birinchidan, avtomatlashtirilgan saralash 

tizimlari yo‘nalishida sun’iy intellekt (AI) va sensorli 

texnologiyalar yordamida chiqindilarni turlarga ajratish 

samaradorligi 40% ga oshishi aniqlanadi. Ikkinchidan, 

energetik utilizatsiya yo‘nalishida qayta ishlanmaydigan 

qattiq chiqindilarni piroliz usulida yoqish orqali issiqlik 

energiyasini olish texnologiyasi korxonaning energiya 

sarfini 15-20% ga qoplashini statistik ma’lumotlar 

isbotladi[9]. Uchinchidan, resurslarni klaster usulida 

boshqarish yo‘nalishida sanoat zonalarida bir korxona 

chiqindisi boshqasi uchun xomashyo bo‘lishi natijasida 

xomashyo xarajatlari 25% ga qisqartirishi ma’lum bo‘di. 

▪ XULOSA VA TAKLIFLAR 

O‘zbekistonda qattiq chiqindilarni qayta ishlash 

sohasida ma’lum me’yoriy-huquqiy baza shakllangan 

bo‘lsa-da, xalqaro standartlar bilan uyg‘unlashtirish, 

infratuzilmaviy modernizatsiya va aholining ekologik 

ongini oshirish ustuvor yo‘nalish sifatida qaralmoqda. 

Tadqiqot natijasiga ko‘ra, sanoat korxonalarida qattiq 

chiqindilarni boshqarish samaradorligini oshirish uchun 

quyidagilar taklif etildi.  

1. Ishlab chiqarishning loyihalash bosqichidayoq 

“Zero Waste” (nol chiqindi) konsepsiyasini joriy etish 

ekologik muvozanatni ta’minlaydi. 

2. Sanoat korxonalarida chiqindilarni qayta 

ishlash bo‘yicha innovatsion texnoparklarni tashkil qilish 

samaradorlikni oshiruvchi omillardan sanaladi. 

3. Raqamli monitoring tizimi orqali har bir tonna 

chiqindining harakatini nazorat qilish korxona 

xarajatlarini kamaytirib, rentabelligini oshiradi. 

